
Fakulti : Pengajian Pendidikan 
 
Kajian deskriptif tinjauan ini bertujuan untuk mengenalpasti penggunaan teknik 
dan intervensi kaunseling yang digunakan oleh guru bimbingan dan kaunseling 
dalam menangani pelajar berisiko di sekolah menengah dengan memberi fokus 
pada dua aspek iaitu teknik berasaskan teori kaunseling dan kaedah intervensi 
bagi pelajar berisiko. Seramai 140 orang guru bimbingan dan kaunseling di 
sekolah menengah di Selangor terlibat dalam kajian ini. Instrumen yang 
digunakan ialah Inventori Penggunaan Teknik dan Intervensi Kaunseling (IPTIK) 
yang dibina sendiri oleh pengkaji selari dengan tujuan kajian. Inventori ini 
mempunyai nilai kesahan kandungan di antara .79 hingga .88 manakala nilai 
kebolehpercayaan keseluruhan ialah .969. Data yang diperolehi telah dianalisis 
menggunakan statistik deskriptif iaitu min, sisihan piawai, kekerapan dan 
peratusan. Dapatan kajian telah memberikan bukti empirikal tentang 
penggunaan secara sangat kerap bagi teknik mendengar secara aktif (66.4%) 
dan tahap penggunaan yang tinggi bagi pendekatan kognitif (min=3.56, 
sp=.760). Di samping itu, dapatan kajian turut membuktikan penggunaan secara 
sangat kerap bagi kaedah bimbingan individu (60.7%) dan tahap penggunaan 
yang tinggi bagi kaedah intervensi secara individu (min=4.18, sp=.655) dalam 
intervensi kaunseling yang dijalankan oleh guru bimbingan dan kaunseling 
kepada pelajar berisiko. Dapatan kajian juga telah mengenalpasti lima masalah 
disiplin yang paling banyak pernah ditangani oleh guru bimbingan dan 
kaunseling dengan masing-masing mencatatkan 99.3% iaitu menghisap rokok, 
mengganggu pengajaran dan pembelajaran, tidak menghormati guru, bermain 
dalam kelas dan ponteng sekolah. Kesimpulannya, intervensi kaunseling bagi 
pelajar berisiko telah dilakukan secara komprehensif demi membantu 
perkembangan kendiri dan mengubah tingkah laku mereka sekaligus dapat 
mengurangkan masalah disiplin di sekolah dengan mengaplikasikan teknik 
berasaskan teori kaunseling dan kaedah intervensi yang tertentu. Hal tersebut 
adalah selari dengan Teori Pembelajaran Sosial yang mengambil kira peranan 
kognitif dalam pembentukan tingkah laku seseorang remaja selain menjelaskan 
bahawa tingkah laku manusia ialah akibat daripada pengaruh interaksi antara 
kognitif, persekitaran dan perlakuan manusia lain. Justeru, dapatan kajian ini 

telah memberikan input kepada pelbagai pihak yang terlibat secara langsung 
atau tidak langsung dalam intervensi kaunseling bagi pelajar berisiko di sekolah 
menengah. 

ADDRESSING AT-RISK STUDENTS IN SECONDARY SCHOOL 

February 2013 

 
 

Chairman : Wan Marzuki Wan Jaafar, PhD, KB, PA 
Faculty : Educational Studies 
 
This exploratory descriptive study aim to identify the use of techniques and 
counseling intervention by guidance and counseling teacher in addressing at-
risk student in secondary school, by focusing on two aspects which are 
technique based on counseling theory and intervention method for at-risk 
students. One hundred and forty guidance and counseling teachers in 
secondary school in Selangor were involved in this study. A self-build instrument 
based on the purpose of the study called Use of Techniques and Counseling 
Intervention Inventory (IPTIK) was employed. The content validity of this 
inventory is between .79 to .88, while the overall reliability is .969. The data was 
then analyzed by using descriptive statistics consists of mean, standard 
deviation, frequency and percentage. This study provide empirical evidence of 
the frequent use of active listening technique (66.4%) and high level of usage of 
cognitive approach (mean=3.56, sd=.760). In addition, the findings also prove 
the frequent use of the individual guidance method (60.7%) and high level of 
usage for individual intervention method (mean=4.18, sd=.655) in the counseling 
intervention conducted by guidance and counseling teachers to the at-risk 
students. The findings also have identified five disciplinary problems which were 
handled frequently (99.3%) by guidance and counseling teachers which are 
smoking, disturbing the teaching and learning process, disrespectful to teachers, 
playing in the class and truancy. In conclusion, counseling intervention for at-risk 
students was done comprehensively in order to assist the development of self 
and change their behaviour, thus helping to reduce school discipline problems 
by applying particular techniques based on counseling theory and intervention 
methods. This is in line with the Social Learning Theory that takes into account 
the cognitive role in the formation of young‟s people behaviour, and explain that 
human behaviour is the result of the influence of the interaction between 
cognitive, environment and other human behaviour. Therefore, this study has 
provided input to various parties involved directly or indirectly in the counseling 
intervention for at-risk students in secondary schools. 

BAB 1 
 
 

PENGENALAN 
 
 

1.0 Pendahuluan 
 

Bab ini akan membincangkan tentang perkara asas yang berkaitan dengan 
kajian yang meliputi latar belakang kajian. Pengkaji juga membincangkan 
pernyataan masalah berkaitan dengan penggunaan teknik dan intervensi 
kaunseling dalam menangani pelajar berisiko di sekolah menengah. 
Seterusnya, pengkaji menyatakan objektif kajian, kepentingan kajian, limitasi 
kajian dan definisi operasional. Persoalan kajian pula dibentuk untuk membantu 
pengkaji mencapai objektif kajian ini.  
 
1.1 Latar Belakang Kajian 
 
Sektor pendidikan di Malaysia sedang berusaha ke arah mencapai status 
pendidikan bertaraf dunia. Pelbagai transformasi secara dinamik telah dirancang 
melalui pelbagai dasar dan program untuk menjadikan Malaysia sebagai pusat 
kecemerlangan pendidikan di rantau Asia dan antarabangsa dalam abad ke-21. 
Usaha ke arah matlamat ini sama sekali tidak mengabaikan pembangunan 
sahsiah pelajar. Elemen dalam Falsafah Pendidikan Kebangsaan yang 
mementingkan perkembangan potensi individu secara menyeluruh dan 
bersepadu untuk mewujudkan insan yang seimbang dari segi intelek, rohani, 
emosi dan jasmani sentiasa diberikan penekanan dalam setiap dasar dan 
program yang telah direncanakan. 
 
Kaunseling merupakan salah satu bidang yang telah dikenalpasti mampu 
menjadi pemangkin dalam perkembangan dan pertumbuhan potensi pelajar dan 
seluruh komuniti sekolah. Penubuhan perkhidmatan ini adalah bersesuaian 
dengan tuntutan Falsafah Pendidikan Kebangsaan yang ingin melahirkan insan 
yang seimbang dan harmonis yang bukan sahaja kaya dengan ilmu 
pengetahuan bahkan berakhlak mulia serta bertanggungjawab dan memberi 
sumbangan kepada masyarakat. Selari dengan kepentingan itu, perkhidmatan 
kaunseling perlu diadakan di setiap peringkat pendidikan kerana keperluan dan 
kehendak pelajar adalah berbeza pada peringkat pendidikan yang berbeza 
(Zunker, 2002).  
 
Seiring dengan perkembangan zaman, kaunseling turut berkembang di 
Malaysia dan telah mengalami pelbagai penambahbaikan demi memastikan 
kualiti perkhidmatan yang diberi mencapai mutu yang boleh dibanggakan. 
Perkhidmatan bimbingan dan kaunseling yang wujud di sekolah pada hari ini 
berakar umbi daripada perkhidmatan bimbingan di sekolah menengah yang 
mula diperkenalkan pada tahun 1939 dengan memberi tumpuan penuh 
terhadap panduan kerjaya. Sejak dari itu, perkhidmatan ini telah mengalami 

kemajuan pesat dan terus berkembang di bawah kendalian guru bimbingan dan 
kaunseling yang bertindak sebagai kaunselor sekolah. 
 
Martabat profesion kaunseling ini terus diangkat dan diakui kepentingannya 
apabila Kementerian Pelajaran Malaysia meluluskan perlantikan Guru 
Bimbingan dan Kaunseling Sepenuh Masa (GBKSM) bermula pada tahun 1996. 
Serentak dengan perlantikan tersebut, Kementerian Pelajaran Malaysia telah 
menggariskan 26 bidang tugas yang perlu dilaksanakan oleh guru bimbingan 
dan kaunseling merangkumi tujuh bidang utama iaitu akademik, kerjaya, 
psikososial dan kesejahteraan mental, keibubapaan, pembangunan diri, 
pendidikan pencegahan dadah/rokok/inhalan dan HIV/AIDS serta pengurusan 
dan pentadbiran (Kementerian Pendidikan Malaysia [KPM], 2010a). Langkah ini 
telah memastikan perlaksanaan perkhidmatan bimbingan dan kaunseling yang 
lebih khusus dan menyeluruh di sekolah. 
 
Sehubungan itu, intervensi kaunseling dalam bidang yang sungguh luas ini amat 
memerlukan penggunaan teknik yang teratur, sistematik dan berkesan untuk 
menjamin kelancaran dan kesempurnaan tugasan. Othman Mohamed (2005) 
menyatakan bahawa guru bimbingan dan kaunseling terlibat dalam kehendak 
proses pengurusan yang memerlukan keupayaan untuk mengubah sesuatu idea 
yang abstrak kepada suatu rancangan yang realistik. Ini bermakna, idea dan 
perancangan untuk menyalurkan bantuan kepada para pelajar akan dapat 
direalisasikan dengan penggunaan teknik terutamanya teknik-teknik berasaskan 
teori kaunseling dan kaedah-kaedah intervensi yang mempunyai langkah-
langkah tertentu bermula dengan peringkat perancangan sehinggalah ke 
peringkat penyampaian intervensi dan kemudiannya penilaian semula intervensi 
yang telah diberikan bagi tujuan penambahbaikan. 
 
Selain itu, intervensi kaunseling boleh direalisasikan dengan cara melaksanakan 
program-program bimbingan dan kaunseling yang dapat membimbing, memberi 
maklumat, mengenalpasti kebolehan diri, melakukan perubahan, membuat 
keputusan, menentukan matlamat dan seterusnya mencapai matlamat tersebut 
(Othman Mohamed, 2005). Pendek kata, intervensi kaunseling memenuhi 
sifatnya yang berorientasikan perkembangan, pemulihan dan pencegahan yang 
berupaya melahirkan pelajar yang kukuh jati dirinya dalam menghadapi cabaran 
hidup semasa sama ada di persekitaran sekolah mahupun di luar sekolah. 
 
Hal ini adalah sangat penting kerana pelajar sekolah yang sedang meniti alam 
remaja pada hari ini ialah golongan yang bakal mewarnai pentas pembangunan 
negara dan penentu kepada jatuh bangun generasi akan datang. Namun begitu, 
terlalu banyak rungutan yang memperkatakan tentang kenakalan remaja yang 
terlibat dengan pelbagai aktiviti yang kurang sihat seperti gejala sosial dan 
perlakuan jenayah sehingga menyebabkan mereka cenderung untuk melakukan 
pelbagai salah laku disiplin di sekolah (Sharkey & Fenning, 2012; Chin, Dowdy, 
Jimerson, & Jeremy, 2012; Hawken, O‟Neill, & MacLeod, 2011; Nik, Zaleha, & 
Sahari, 2010; Syed Ismail, 2007; Rokiah Ismail, 2000a; 2000b). 

Kecenderungan ini berpunca daripada pelbagai faktor yang menyebabkan 
pelajar tersebut dianggap sebagai berisiko iaitu (1) faktor berkaitan dengan 
sekolah yang meliputi organisasi sekolah, iklim sekolah, sistem pengajaran, 
kandungan kurikulum dan budaya guru; (2) faktor yang berkaitan dengan pelajar 
itu sendiri termasuklah konsep kendiri pelajar, aspirasi dan jangkaan pelajar 
terhadap masa hadapannya serta kepercayaan terhadap keupayaan akademik 
mereka; (3) faktor berkaitan komuniti termasuklah pandangan masyarakat 
terhadap pelajar berisiko dan kerjasama masyarakat dengan pihak sekolah; 
serta (4) faktor berkaitan dengan keluarga termasuklah status sosioekonomi, 
aspirasi dan jangkaan ibu bapa terhadap anak-anak serta kesungguhan ibu 
bapa untuk menerima hakikat bahawa anak mereka merupakan pelajar berisiko 
(Ab. Rahim Bakar, 2008). 
 
Menurut Costenbader dan Markson (1998) serta Dupper (1998), remaja belum 
mampu berfikir dengan rasional dan mereka tidak boleh didampingi dengan 
kekerasan, terlalu berdisiplin, menggunakan kuasa serta menyalahkan mereka 
apabila melakukan perbuatan yang salah. Kekerasan hanya akan menyebabkan 
remaja berasa dirinya tidak disayangi dan ditentang. Malah, Sabri Mohamad 
Sharif (1997) dalam rencananya yang bertajuk „Kaunseling Cara Terbaik Atasi 
Masalah Belia‟ menekankan bahawa manusia itu terbina atas dua sifat yang 
tidak dapat dipisahkan iaitu lupa (nesiya) dan lalai (ghatlah). Oleh sebab itulah 
manusia sentiasa memerlukan bimbingan dalam menjalani kehidupan. Justeru, 
intervensi kaunseling dilihat sebagai salah satu alternatif yang dapat memberi 
bimbingan kepada pelajar dan membantu menyelesaikan masalah disiplin 
dengan memberi penekanan terhadap aspek psikologi dalam usaha mengubah 
tingkah laku negatif.  
 
Intervensi kaunseling mengambil berat akan kenyataan bahawa walaupun 
pelajar berisiko mempunyai persamaan dari segi tingkah laku antisosial, masih 
terdapat perbezaan di antara mereka terutamanya dari segi latar belakang 
budaya dan sosioekonomi. Latar belakang budaya dan sosioekonomi mampu 
mempengaruhi tingkah laku pelajar dan seringkali menjadi faktor penyumbang 
kepada salah laku disiplin di sekolah. Dengan itu, pelbagai strategi perlu 
dirangka, dirancang dan dilaksanakan bagi memberikan intervensi yang paling 
berkesan dalam usaha untuk membantu mereka. Strategi tersebut bukanlah 
bersifat tetap atau rigid tetapi bersesuaian dengan sifat manusia yang unik dan 
tidak sama di antara satu individu dengan individu yang lain. Ciri-ciri fleksibel 
inilah yang menjadikan intervensi kaunseling sebagai satu profesion yang 
istimewa.  
 
Melalui intervensi yang dijalankan oleh guru bimbingan dan kaunseling, pelajar 
dapat dibantu untuk memperkembangkan tanggungjawab membuat keputusan 
dan perancangan masa depan. Walau bagaimanapun, kaedah dan teknik 
kaunseling yang bagaimanakah paling sesuai untuk mendepani segala isu dan 
halangan dalam memastikan pelajar dapat menjalani kehidupan dan 
pembelajaran yang berkualiti tanpa terjebak dalam salah laku disiplin? 
Jawapannya mungkin berbeza bagi setiap guru bimbingan dan kaunseling yang 

mempunyai pengalaman, latar belakang pendidikan dan budaya yang berlainan. 
Kepelbagaian ini memberikan variasi dalam pendekatan mereka semasa 
menjalankan intervensi kaunseling. Malah kaunselor yang proaktif dan kreatif 
turut mempunyai gaya kaunseling yang unik dan tersendiri dalam usaha mereka 
untuk memberikan perkhidmatan yang terbaik. 
 
Menurut Schmidt (2003), asas yang menjamin keberkesanan kaunselor ialah 
kelayakan dan latihan dalam bidang kaunseling. Namun begitu, intervensi 
kaunseling yang mantap dapat menyerlahkan lagi nilai sebenar sesebuah 
perkhidmatan bimbingan dan kaunseling di sekolah. Intervensi kaunseling yang 
berkesan boleh diperolehi daripada kaunselor yang mempunyai ciri-ciri seperti 
yang dicadangkan oleh American School Counselor Association (ASCA). 
Institusi ini menyatakan kaunselor sekolah perlu mempunyai kemahiran dalam 
menangani keperluan peribadi, sosial dan kerjaya pelajar yang secara langsung 
memberi kesan terhadap kejayaan akademik. Kaunselor sekolah juga perlu 
berupaya untuk melaksanakan program-program yang membantu sekolah untuk 
mencapai misi kejayaan dalam bidang akademik tanpa mengabaikan keperluan 
para pentadbir, guru-guru, ibu bapa dan masyarakat (American School 
Counselor Association [ASCA], 2005). 
 
Bagi memberikan penjelasan yang lebih tepat tentang peranan kaunselor dalam 
memacu kejayaan pelajar, ASCA telah membina satu kerangka kerja yang 
komprehensif yang dinamakan sebagai ASCA National Model. Model ini 
memiliki empat kuadran iaitu kuadran asas (foundation), kuadran penyampaian 
(delivery), kuadran pengurusan (management) dan kuadran akauntabiliti 
(accountability). Keempat-empat kuadran ini saling menyokong antara satu 
sama lain untuk memastikan perkhidmatan bimbingan dan kaunseling dapat 
memberi faedah yang paling maksimum kepada pelajar. 
 
1.2 Pernyataan Masalah 
 
Sejak beberapa tahun yang lepas, negara telah mencatatkan peningkatan kadar 
jenayah dalam kalangan pelajar. Pada masa yang sama, masalah salah laku 
disiplin dalam kalangan pelajar terus meningkat. Statistik daripada Kementerian 
Pelajaran Malaysia (2010b) menunjukkan sebanyak 72,557 orang pelajar 
sekolah menengah terbabit dalam pelbagai salah laku disiplin pada tahun 2010. 
Antara kes salah laku yang sering dilakukan termasuklah jenayah (17,595 kes), 
ponteng sekolah (19,545 kes), kelakuan kurang sopan (18,346 kes), kekemasan 
diri (21,384 kes), tidak mementingkan masa (17,808 kes), kelucahan (3,031 
kes), vandalisme (5,212 kes) dan kenakalan (8,563 kes). Statistik ini dapat 
menggambarkan kejadian salah laku disiplin yang berlaku di sekolah dan 
membuktikan tentang kewujudan pelajar berisiko yang perlu ditangani oleh 
semua warga sekolah. Statistik ini juga secara tidak langsung dapat mencabar 
kredibiliti guru bimbingan dan kaunseling serta keupayaan mereka dalam 
memberikan intervensi yang berkesan boleh dipersoalkan. 

Sehubungan dengan itu, perkhidmatan bimbingan dan kaunseling yang 
diuruskan oleh guru bimbingan dan kaunseling di sekolah tidak lagi boleh 
bersifat reaktif tetapi perlu menjadi proaktif, preventif dan komprehensif dalam 
menguruskan intervensi kaunseling bagi pelajar berisiko. Ciri-ciri perkhidmatan 
sedemikian menggalakkan kolaborasi antara kaunselor dengan guru-guru, ibu 
bapa, para pentadbir dan anggota masyarakat dalam usaha memberikan 
intervensi yang mempunyai impak positif kepada pelajar (ASCA, 2005).  
 
Baker dan Gerler (2001) mendapati hukuman fizikal, penalti dan pelbagai 
bentuk hukuman disiplin yang lain kurang membantu pelajar berisiko berbanding 
bimbingan dan panduan yang diberikan oleh kaunselor melalui intervensi 
kaunseling. Dengan kata lain, mereka sebenarnya memerlukan seseorang yang 
mampu mendengar dan memahami masalah serta punca mereka bertingkah 
laku negatif. Melalui intervensi kaunseling, pelajar berisiko dapat dibantu untuk 
memperbaiki diri dan hidup mereka sekaligus mengelakkan mereka daripada 
mengulangi tingkah laku yang sama. 
 
Justeru itu, guru bimbingan dan kaunseling perlu bersedia untuk memenuhi 
tuntutan ini dengan memberikan intervensi yang bersesuaian pada peringkat 
pertumbuhan dan perkembangan remaja. Keadaan ini perlu difahami sebaiknya 
untuk memastikan kaedah dan teknik yang digunakan adalah bertepatan 
dengan situasi dan keadaan pelajar. Kajian lepas mendapati teknik, kaedah dan 
program-program yang menekankan pendekatan tingkah laku (Chin, Dowdy, 
Jimerson, & Jeremy, 2012; Hawken, O‟Neill, & MacLeod, 2011), pendekatan 
kognitif (Sharkey & Fenning, 2012) dan pendekatan humanistik (Brigman, 
Villares, & Webb, 2011a) adalah berkesan dalam menangani salah laku disiplin 
pelajar.  
 
Guru bimbingan dan kaunseling di Malaysia juga mempunyai pilihan teknik dan 
pendekatan yang tersendiri berdasarkan kemahiran dan pengalaman masing-
masing. Kekerapan kaedah intervensi seperti kaunseling individu, kaunseling 
kelompok, perundingan atau konsultasi, rujukan dan program-program khas 
yang dipraktikkan juga mungkin berbeza antara satu sama lain. Namun, yang 
pasti mereka tidak boleh mengabaikan aspek infrastruktur yang lengkap dan 
diuruskan dengan baik kerana aspek ini bertindak sebagai penyokong dalam 
proses menolong antara kaunselor dan klien selain dapat mewujudkan suasana 
terapeutik (Nazariah & Fauziah, 2008). Oleh itu, penggunaan kaedah intervensi 
dan teknik berasaskan teori kaunseling bukan sahaja penting dalam 
meningkatkan keberkesanan intervensi malah penting dalam membentuk 
persepsi positif terhadap perkhidmatan dan sekaligus menggalakkan pelajar 
untuk mendapatkan bantuan daripada guru bimbingan dan kaunseling. 
 
Oleh kerana intervensi kaunseling merupakan salah satu intervensi yang 
menjadi pilihan dalam usaha membantu pelajar berisiko, maka kajian seperti ini 
adalah wajar dijalankan untuk mengetahui dengan lebih lanjut tentang aspek 
penggunaan teknik dan intervensi kaunseling terutamanya dari segi teknik 
berasaskan teori kaunseling, kaedah intervensi dan masalah disiplin pelajar 

berisiko yang pernah ditangani oleh guru bimbingan dan kaunseling. 
Pengkhususan kajian intervensi kaunseling juga perlu dilakukan bagi pelajar 
berisiko untuk mengenalpasti teknik dan kaedah yang digunakan oleh guru 
bimbingan dan kaunseling dalam usaha mereka membantu mengubah pelajar 
berisiko ke tahap yang lebih baik dari segi kognitif, afektif dan tingkah laku.  
 
1.3 Objektif Kajian 
 
Objektif kajian ini terbahagi kepada dua iaitu objektif umum dan objektif khusus. 
 
1.3.1 Objektif Umum 
 
Kajian ini dijalankan dengan tujuan untuk mengenalpasti penggunaan teknik dan 
intervensi kaunseling dalam menangani pelajar berisiko melalui dua aspek iaitu 
aspek teknik berasaskan teori kaunseling dan aspek kaedah intervensi yang 
digunakan oleh guru bimbingan dan kaunseling dalam menangani pelajar 
berisiko di sekolah menengah. 
 
1.3.2 Objektif Khusus 
 
Kajian ini juga mempunyai tiga objektif khusus iaitu: 

1. Untuk mengenalpasti masalah disiplin pelajar berisiko yang pernah 
ditangani oleh guru bimbingan dan kaunseling di sekolah menengah; 

2. Untuk mengenalpasti teknik berasaskan teori kaunseling yang digunakan 
oleh guru bimbingan dan kaunseling untuk membantu pelajar berisiko di 
sekolah menengah; dan 

3. Untuk mengenalpasti kaedah intervensi yang digunakan oleh guru 
bimbingan dan kaunseling untuk membantu pelajar berisiko di sekolah 
menengah. 

 
1.4 Persoalan Kajian 
 
Kajian ini akan menjawab beberapa persoalan kajian berikut: 

1. Apakah masalah disiplin pelajar yang paling banyak pernah ditangani 
oleh guru bimbingan dan kaunseling? 

2. Apakah teknik berasaskan teori kaunseling yang paling kerap digunakan 
oleh guru bimbingan dan kaunseling dalam intervensi pelajar berisiko di 
sekolah menengah? 

3. Apakah kaedah intervensi yang paling kerap digunakan oleh guru 
bimbingan dan kaunseling bagi membantu pelajar berisiko di sekolah 
menengah? 

1.5 Kepentingan Kajian 
 
Intervensi kaunseling yang berjaya ialah intervensi yang dapat mengubah 
pelajar daripada tidak baik menjadi baik dan yang baik menjadi lebih baik dari 
segi intelek, emosi, rohani, jasmani dan spiritual. Situasi ini menjadikan 
intervensi kaunseling sebagai salah satu faktor yang membantu arah tuju 
kehidupan mereka. Oleh yang demikian, kualiti intervensi kaunseling perlu 
dipelihara demi menjamin keberkesanannya.  
 
Kajian ini diharapkan dapat memberi input atau menjadi bahan pengetahuan 
baru kepada pihak pentadbiran atasan khususnya di Sektor Pengurusan 
Kaunseling dan Disiplin, Bahagian Pengurusan Sekolah Harian di Kementerian 
Pelajaran Malaysia tentang penggunaan teknik dan intervensi kaunseling dalam 
menangani pelajar berisiko yang dijalankan oleh guru bimbingan dan kaunseling 
di sekolah menengah. Dengan itu, penilaian dan penambahbaikan boleh 
dilakukan bagi memastikan guru bimbingan dan kaunseling dapat membantu 
pelajar berisiko berubah kepada individu yang lebih baik dan berjaya dalam 
sistem persekolahan.  
 
Di samping itu, dapatan kajian ini boleh digunakan oleh pelbagai pihak 
terutamanya Kementerian Pelajaran Malaysia dan Jabatan Pelajaran Negeri 
dalam mengenalpasti dan menentukan strategi intervensi yang berkesan dalam 
usaha membanteras kejadian salah laku disiplin di sekolah. Situasi ini bukan 
sahaja akan menjadikan perkhidmatan bimbingan dan kaunseling lebih efisyen 
dalam usaha mencapai visi dan misi perkhidmatannya, malah akan memberi 
manfaat terhadap pengurusan disiplin sekolah secara keseluruhan. 
 
Hasil kajian ini juga diharap dapat membantu pihak perancang dan pembuat 
dasar untuk mengenalpasti keperluan pembangunan profesionalisme guru 
bimbingan dan kaunseling dengan menyediakan kurikulum, prasarana, bantuan, 
sokongan, aktiviti, latihan, kursus atau program yang bersesuaian untuk 
meningkatkan lagi kemahiran penggunaan teknik dan prestasi intervensi yang 
sedia ada pada ketika ini.  
 
Selain itu, guru bimbingan dan kaunseling boleh menggunakan instrumen kajian 
ini untuk melakukan semakan dan menilai penggunaan teknik berasaskan teori 
kaunseling serta kaedah intervensi yang digunakan kepada pelajar berisiko dari 
semasa ke semasa. Dengan ini, guru bimbingan dan kaunseling akan dapat 
mengenalpasti kelemahan dan kekurangan yang wujud dalam penggunaan 
teknik dan intervensi mereka. Maka, kajian ini boleh dianggap sebagai 
permulaan dalam usaha mewujudkan intervensi kaunseling yang paling efektif di 
Malaysia dalam menangani pelajar berisiko. 
 
Hasil kajian ini juga diharap dapat memberi perspektif baru kepada guru 
bimbingan dan kaunseling untuk meningkatkan kecekapan mereka dalam 
menjalankan intervensi kaunseling. Hal ini kerana kajian ini boleh membantu 
guru bimbingan dan kaunseling memahami tentang teknik berasaskan teori 

kaunseling dan kaedah intervensi yang digunapakai oleh guru bimbingan dan 
kaunseling di sekolah lain. Dengan cara ini, mereka akan mendapat gambaran 
jelas tentang intervensi kaunseling yang diberikan kepada pelajar berisiko dan 
boleh melakukan penambahbaikan terhadap kualiti penggunaan teknik dan 
kaedah intervensi mereka. 
 
Walau bagaimanapun, perkara ini tidak dapat diwujudkan seandainya tiada 
sokongan daripada pihak pentadbiran sekolah dan kakitangan yang lain. Oleh 
itu, dapatan kajian ini memberi peluang terbaik kepada komuniti sekolah untuk 
memahami konsep intervensi kaunseling di sekolah dan secara tidak langsung 
dapat bersama-sama dengan guru bimbingan dan kaunseling untuk membantu 
pelajar berisiko. 
 
Kesimpulannya, dapatan kajian ini memberikan maklumat penting dalam bidang 
perkhidmatan bimbingan dan kaunseling dan dapat dijadikan sumber rujukan 
dalam penggunaan teknik dan intervensi kaunseling terutamanya dalam 
menangani masalah pelajar berisiko pada masa hadapan. Dapatan kajian ini 
juga mampu menambahkan lagi koleksi penyelidikan di samping menjadi bahan 
dan sumber rujukan kepada pengkaji-pengkaji lain sekaligus dapat 
memperkayakan budaya ilmu dalam bidang bimbingan dan kaunseling. Maka, 
adalah diharapkan usaha kecil ini akan dapat membantu dalam usaha 
merealisasikan visi perkhidmatan iaitu untuk menjadi peneraju utama dalam 
mewujudkan suasana terapeutik dan kondusif di sekolah menjelang tahun 2015.  
 
1.6 Limitasi Kajian 
 
Setiap kajian mempunyai had dan batasannya yang tersendiri. Dalam kajian ini, 
beberapa batasan kajian telah dikenalpasti. Kajian ini hanya memberi fokus 
kepada guru bimbingan dan kaunseling yang berkhidmat di sekolah menengah 
kebangsaan yang mana sistem pengurusan perkhidmatan bimbingan dan 
kaunseling mungkin berbeza daripada sekolah menengah berasrama penuh, 
sekolah menengah kebangsaan agama, sekolah menengah teknik dan juga 
sekolah menengah jenis kebangsaan. Oleh itu, hasil dapatan kajian tidak dapat 
digunakan untuk membuat rumusan ke atas guru bimbingan dan kaunseling 
yang tidak berkhidmat di sekolah menengah kebangsaan. 
 
Di samping itu, kajian ini melibatkan guru bimbingan dan kaunseling yang 
datang dengan pelbagai latar belakang akademik dan tempoh perkhidmatan 
selain mempunyai variasi dari segi status Kaunselor Berdaftar dan Perakuan 
Amalan. Maka, kajian ini tidak dapat memberikan perbezaan penggunaan teknik 
berasaskan teori kaunseling dan kaedah intervensi dalam kalangan guru 
bimbingan dan kaunseling tersebut kerana kajian ini tidak memberi fokus 
terhadap perbezaan latar belakang dan status yang wujud antara guru 
bimbingan dan kaunseling. 

Kajian ini juga terbatas kepada pengumpulan data berkaitan dengan intervensi 
kaunseling bagi pelajar berisiko sahaja. Sebarang justifikasi untuk 
menggunakan dapatan yang diperolehi bagi membuat generalisasi terhadap 
intervensi kaunseling bagi pelajar-pelajar lain seperti pelajar yang tidak pernah 
terlibat dalam salah laku disiplin tetapi menggunakan perkhidmatan bimbingan 
dan kaunseling di sekolah, adalah tidak wajar dan tidak tepat. 
 
Selain itu, penilaian terhadap intervensi kaunseling bagi pelajar berisiko 
dilakukan menerusi borang soal selidik yang diedarkan. Maklum balas yang 
diberikan oleh responden hanya terbatas kepada soalan-soalan yang 
dikemukakan dalam borang soal selidik. Justeru itu, terdapat kemungkinan 
responden mempunyai strategi, teknik dan kaedah intervensi kaunseling yang 
tersendiri tetapi tidak dimasukkan dalam senarai tersebut. Oleh yang demikian, 
kajian ini hanya membataskan dapatan mengikut instrumen kajian yang dibina. 
 
Respon terhadap soalan yang terkandung dalam borang soal selidik pula adalah 
berbentuk laporan kendiri ataupun self-report. Dengan kata lain, kajian ini hanya 
mengambil kira pandangan guru bimbingan dan kaunseling dan tidak meliputi 
pandangan pihak pentadbir sekolah, guru-guru dan kakitangan lain serta 
golongan pelajar. Oleh yang demikian, ketepatan dan kesahihan hasil kajian 
sangat bergantung kepada kefahaman, kesungguhan dan kejujuran responden 
semasa menjawab item-item yang disediakan. 
 
1.7 Definisi Konsep dan Operasional 
 
1.7.1 Teknik Berasaskan Teori Kaunseling 
 
Teknik merupakan salah satu daripada faktor intervensi terapeutik (Tannena & 
Danielsb, 2010). Menurut Sommers-Flanagan dan Sommers-Flanagan (2004), 
teknik kaunseling merujuk kepada strategi. Thompson (2003) juga mempunyai 
pandangan yang sama seperti Sommers-Flanagan dan Sommers-Flanagan 
(2004) dengan merujuk teknik sebagai strategi yang menjadi pilihan kaunselor 
dan boleh diperolehi daripada pelbagai sumber. 
 
Teori pula ialah alat untuk membantu kaunselor melaksanakan kaunseling. 
Teori membolehkan kaunselor mengawal pemikiran dengan teratur serta dapat 
membantu mereka meneroka dan menilai proses kaunseling. Sommers-
Flanagan dan Sommers-Flanagan (2004) merujuk teori sebagai sebuah 
kumpulan pernyataan umum yang digunakan sebagai prinsip untuk menjelaskan 
sesuatu fenomena atau objek tertentu. Manakala Thompson (2003) merujuk 
teori sebagai hipotesis atau spekulasi tentang tingkah laku manusia, 
perkembangan tingkah laku dan juga kebolehan mereka untuk menyesuaikan 
diri. 
 
Oleh yang demikian, dalam kajian ini, teknik berasaskan teori kaunseling 
merujuk kepada maklum balas daripada guru bimbingan dan kaunseling tentang 
strategi berpandukan teori kaunseling yang digunakan semasa melakukan 

intervensi kepada pelajar berdasarkan Inventori Penggunaan Teknik dan 
Intervensi Kaunseling dalam Bahagian C. Dalam kajian ini juga, teori-teori 
kaunseling diklasifikasikan kepada empat pendekatan utama iaitu pendekatan 
psikoanalitik atau psikodinamik, pendekatan humanistik, pendekatan tingkah 
laku dan pendekatan kognitif.  
 
1.7.2 Kaedah Intervensi bagi Pelajar Berisiko 
 
Kaedah didefinisikan sebagai perlakuan atau aktiviti yang dipilih untuk 
memenuhi objektif membantu penerima bagi mencapai sesuatu keperluan atau 
bagi menyelesaikan satu-satu masalah. Kaedah intervensi dapat dibahagikan 
kepada dua iaitu cara bersemuka (cara langsung) dan cara tidak bersemuka 
(cara tidak langsung). Menurut Goodman dan Rousseau (2004), kaedah 
intervensi merupakan salah satu daripada lima tema utama dalam perubahan 
organisasi. Mereka menyatakan bahawa kaedah intervensi ialah pendekatan 
alternatif untuk perubahan organisasi pada peringkat individu, kumpulan dan 
organisasi. 
 
Dalam konteks kajian ini, kaedah intervensi bagi pelajar berisiko merujuk 
kepada maklum balas daripada guru bimbingan dan kaunseling tentang cara 
campur tangan untuk membantu pelajar berisiko sama ada secara bersemuka 
atau tidak bersemuka berdasarkan Inventori Penggunaan Teknik dan Intervensi 
Kaunseling dalam Bahagian D. 
 
1.7.3 Masalah Disiplin Pelajar Berisiko 
 
Perkara yang membolehkan segala komponen dalam masyarakat berfungsi 
dengan efisyen dan harmonis ialah satu konsep yang dikenali sebagai disiplin. 
Disiplin ialah satu istilah yang mempunyai pengertian yang amat mendalam dan 
luas.  
 
Laporan Jawatankuasa Kabinet Mengkaji Perlaksanaan Dasar Pelajaran yang 
dikeluarkan pada tahun 1979 mendefinisikan disiplin sebagai kesanggupan 
seseorang menghormati dan mematuhi undang-undang, kesanggupan bekerja 
atau membuat sesuatu dengan cukup tertib, kesanggupan menghormati hak 
individu lain dan tidak mengganggu kepentingan orang lain, mengamalkan 
tingkah laku yang baik, mengamalkan semangat tolong-menolong, membaiki 
keadaan yang sedia ada menerusi usaha-usaha yang membina dan sanggup 
berkhidmat kepada masyarakat (KPM, 1979). 
 
Disiplin dalam buku Panduan bagi Ibu Bapa mengenai Disiplin Murid-Murid 
Sekolah (KPM, 1982) pula didefinisikan sebagai unsur yang mewujudkan 
ketertiban masyarakat dan menjadi panduan tingkah laku yang patut diamalkan 
oleh setiap warga dalam sesuatu masyarakat dan negara. Sebaliknya, 
perbuatan atau tingkah laku yang bercanggah dengan tata kelakuan yang 
diterima umum dianggap sebagai melakukan kesalahan dan mencetuskan 
masalah disiplin. Masalah disiplin pelajar ialah gangguan disiplin berupa salah 

laku pelajar yang serius dan dapat menggagalkan usaha pihak sekolah untuk 
memastikan keselamatan dan kesejahteraan staf dan pelajar serta mewujudkan 
suasana yang kondusif untuk pembelajaran (KPM, 1982). 
 
Dalam kajian ini, masalah disiplin pelajar berisiko merujuk kepada maklum balas 
daripada guru bimbingan dan kaunseling tentang ketidakpatuhan pelajar 
terhadap peraturan-peraturan yang telah dipersetujui oleh pihak sekolah bagi 
mewujudkan tingkah laku yang baik demi kesejahteraan diri pelajar sendiri dan 
seluruh komuniti sekolah berdasarkan Inventori Penggunaan Teknik dan 
Intervensi Kaunseling dalam Bahagian B. 
 
1.7.4 Pelajar Berisiko 
 
Menurut Wehlage, Rutter dan Turnbaugh (1987), pelajar berisiko merupakan 
mereka yang dicirikan sebagai mempunyai masalah disiplin diri, harga diri yang 
rendah dan merasakan tidak dapat mengawal masa depan mereka. Mohamed 
Fadzil Che Din (2005a) pula mentakrifkan pelajar berisiko sebagai individu yang 
berada dalam satu sistem persekolahan yang mempunyai kecenderungan atau 
arah untuk keluar, gagal atau terkeluar daripada sistem pendidikan tersebut. 
Lazimnya kelompok pelajar berisiko ini sering dikaitkan dengan faktor 
pencapaian akademik yang rendah, tahap motivasi belajar yang rendah, 
aspirasi kerjaya yang kabur, sering terlibat dalam pelbagai aktiviti antidisiplin 
dan bersifat antisosial sama ada di sekolah atau di luar kawasan sekolah. 
 
Berdasarkan definisi di atas, ternyata semua pelajar berisiko dianggap 
membawa impak negatif terhadap diri mereka, keluarga dan negara. Bagi tujuan 
kajian ini yang berfokus kepada masalah disiplin pelajar sekolah, pelajar 
berisiko didefinisikan sebagai pelajar sekolah menengah yang berada di 
tingkatan satu hingga tingkatan enam atas yang terdedah kepada pelbagai 
faktor yang menyebabkan mereka terlibat dalam masalah disiplin, bersikap 
negatif terhadap sekolah dan tidak mempunyai hubungan yang harmoni dengan 
guru dan rakan sebaya. Oleh itu, pelajar ini berpotensi untuk gagal atau tidak 
berupaya berjaya di sekolah disebabkan tidak mampu untuk mencapai matlamat 
dalam program pendidikan. Dalam kajian ini juga, pelajar berisiko kadangkala 
dirujuk sebagai klien. 
 
1.7.5 Guru Bimbingan dan Kaunseling 
 
Guru bimbingan dan kaunseling ialah guru yang telah dilantik untuk 
mengendalikan perkhidmatan bimbingan dan kaunseling dan menjalankan 
tugasnya secara sepenuh masa di sekolah (KPM, 2010a). Jawatan Guru 
Bimbingan dan Kaunseling Sepenuh Masa (GBKSM) yang mula diwujudkan 
pada tahun 1996 turut dikenali sebagai kaunselor sekolah. Menurut American 
School Counselor Association (2005), kaunselor sekolah memainkan peranan 
penting dalam menangani isu peribadi-sosial, akademik, kerjaya dan keperluan 
pelajar di samping memberi bantuan kepada guru untuk mengatasi masalah 
tingkah laku pelajar. 

Dalam konteks kajian ini, guru bimbingan dan kaunseling yang merupakan 
responden kajian didefinisikan sebagai seorang pendidik yang terlatih dan 
berpengalaman dalam bidang kaunseling serta telah mengikuti kursus atau 
rancangan latihan dalam bidang bimbingan dan kaunseling di institusi yang 
diiktiraf oleh kerajaan. Guru bimbingan dan kaunseling ini telah dilantik dan 
ditauliahkan oleh Jabatan Pelajaran Negeri dan Kementerian Pelajaran 
Malaysia serta sedang berkhidmat secara sepenuh masa di sekolah menengah 
harian di negeri Selangor. Dalam kajian ini juga, guru bimbingan dan kaunseling 
kadangkala dirujuk sebagai kaunselor. 
 
1.8 Ringkasan 
 
Bab ini telah menerangkan latar belakang perkhidmatan bimbingan dan 
kaunseling serta fungsinya dalam menangani masalah disiplin yang dilakukan 
oleh pelajar berisiko. Turut dibincangkan tentang kepentingan intervensi 
kaunseling dalam kalangan guru bimbingan dan kaunseling untuk memastikan 
perkhidmatan yang diberikan kepada pelajar adalah perkhidmatan yang 
komprehensif. Kesemuanya telah membentuk suatu pernyataan masalah yang 
ingin diselesaikan melalui objektif kajian yang merangkumi objektif umum dan 
objektif khusus. Seterusnya, persoalan kajian digubah bagi membantu pengkaji 
mencapai objektif kajian yang ditetapkan. Selain definisi operasional, 
kepentingan kajian dan limitasi kajian turut dibincangkan dengan lebih lanjut. 
Bab berikutnya akan membincangkan secara lebih terperinci tentang teori dan 
sorotan kajian berkaitan dengan penggunaan teknik dan intervensi kaunseling 
serta pelajar berisiko. 

